
MAL 1048 L‑Għodod Elettroniċi għall‑Qari tal‑Provi

	Taħriġ T11

	Għal din is‑silta inti mitlub tirranġa l‑apostrofu u l‑virgoletti biex jiftħu u jagħlqu sew (smart quotes). 




Silta minn L‑Ibleh ta' Ġużè Orlando (1948)
"Lawra kienet saret id‑dell tiegħi" – kompla Pankrazju – "Treddinli dejjem li konna maħluqin għal xulxin u li magħha biss stajt ngħix il‑ħajja ta' hena u sliem. Ma' tul it‑taħditiet li kienet tagħmilli ma nsiet qatt ittarrafli xi kelma 'l hawn u 'l hemm dwar kemm Tereża kienet baqgħet lura mit‑tagħrif tad‑dinja u li magħha ma stajt qatt nidher quddiem in‑nobbli sħabi, bil‑qima u kif inhuwa xieraq għal Pankrazju Vladimiru Buħaġar, Baruni ta' Fomm ir‑Riħ.

"Kienet qiegħda tistad u jien blajt is‑sunnara daqs mazzun.
"L‑għawi ħu l‑ġenn. Redden il‑lum u redden għada, fl‑aħħar waħħlitli f'rasi li kienet tħobbni u li kienet qiegħda turini t‑triq it‑tajba. Ħdejn dik il‑ħeffa tagħha, ċaqliq, daħk, dmugħ u tpaċpiċ, bdejt nara lil Tereża qisha ravjula misjura żżejjed. Qtajt li niżżewweġ lil Lawra.

"Wara waħda mit‑treddiniet ta' Lawra, li ma' tulha qattret erba' demgħat li baqgħu stampati fuq il‑komma tal‑ġlekk, bqajt sejjer dritt għal għand Tereża. Sibtha qiegħda taħdem ġamper tas‑suf li riedet iżżanżnu nhar il‑Gandlora. X'ħin lemħitni tbissmitli b'dik il‑ħlewwa ta' bla qerq u taret għal ħdejja bħal ma jagħmel dak l‑għasfur li jgħaddi qrib wisq lejn il‑kaċċatur li jkun qiegħed igħassislu. Ħassejt demmi jiċċassa. Il‑ħila marritli u ma stajtx insib il‑kliem biex intarrfilha x'kien ħadni ħdejha f'ħin mhux tas‑soltu.

"Baħrija sewda resqet tittajjar fuq rasna biex tkabbar il‑luttu tad‑delitt li kont sejjer inwettaq. Tereża xejret idejha biex twarrab minn ma' wiċċha l‑ħabbara ta' swied il‑qalb, u trekknet iktar fi ħdani. Jiena warrabtha bil‑ftit il‑ftit. Kont sejjer naħrabha u ma ngħidilha xejn, x'ħin fuq il‑komma tal‑ġlekk ilmaħt l‑erba' qatriet dmugħ ta' Lawra li dawn ġibuni f'tiegħi.

" 'Tereża,' għidtilha 'jeħtieġ li ninsew lil xulxin għal dejjem.'
"Inġibdet minn ħdejja u minn għajnejha tar id‑dmugħ.

" 'X'għamiltlek?' staqsietni.

" 'Inti ma għamiltli xejn, iżda jiena ma għadnix inħobbok bħal qabel. Qalbi rebaħhieli ħaddieħor.'

"Ħbiet wiċċha bejn idejha, triegħdet minn rasha sa saqajha u temtmet fost l‑ilfiq:‑ 'Il‑Bambin ikompli miegħek. J'Alla tkun hieni.'
"Din kienet l‑aħħar darba li rajt u smajt il‑leħen ta' dik l‑anġlu bla tebgħa.
"Meta għedt lil Lawra b'dak li ġara riedet ittir bil‑ferħ. Daħħlitli f'rasi li xejn ma għamilt ħażin u li xejn ma kien sejjer jiġri aktar milli ġara lil ħaddieħor meta twettaq għamil bħal dan.

" 'Dawn ħwejjeġ li jiġru kuljum' – qaltli Lawra. – 'Ma ddumx wisq ma terġa' taraha tinxteħet f'ħoġor ħaddieħor li jkun jagħraf itaffilha x‑xrara ta' l‑imgħoddi.'

"Għalkemm ma kontx ta' l‑istess ħsieb tagħha, kliemha taffieli ħafna mit‑toqol li kelli fuqi.

"L‑għada kelli l‑akbar ħasda li qatt ħadt f'ħajti. Meta ltqajt ma' Lawra, din kienet ħasbet li d‑dwejjaq tiegħi kienu ġejjin ħtija ta' l‑imħabba mitlufa.

" 'Għad ma tistax tinsiha?' staqsietni.

" 'Irrid jew ma rridx issa jkolli ninsiha bilfors,' weġibtha bil‑herra.

" 'Qalulek li nxteħtet f'ħoġor ħaddieħor?'

" 'Qaluli li nxteħtet minn ħoġor it‑tieqa għal barra t‑triq!'

"Lawra, bierda daqs ħuta ta' l‑ilma ħelu, qaltli: 'Miskina!' "
